
Ипи кайдан килә?
(Мәктәпкә әзерлек төркемендә «Балачактан мәктәпкә» программасы буенча төзелгән танып белү дәресе конспекты)
Галия САДРИЕВА,

Яр Чаллы шәһәрендәге 47 нче “Айгөл” балалар бакчасы тәрбиячесе
Юнәлеш. Танып белү – сөйләм үстерү.

Төп белем бирү. Танып белү.

Интегратив белем бирү өлкәсе. “Коммуникатив эшчәнлек”, “Социальләштерү”, “Матур әдәбият”, “Музыка”, “Сәламәтлек”, “Нәфасәти тәрбия”, “Хезмәт”, “Физик культура”.

Үткәрү тәртибе. Фронталь. Уен элементларын кулланып белем бирү.
Максат. Балаларның танып белү эшчәнлеген үстерү.

Тәрбияви. Балаларга көзге байлыкның халыкка шатлык, куаныч китерүен төшендерү, бу байлыкларны тудыручы игенчеләр хезмәтенә карата хөрмәт тәрбияләү.
Үстерү. Фантазия, уйлау сәләте, логик фикерләү, бәйләнешле сөйләм телен үстерү.
Белем бирү. Игенченең мактаулы һәм авыр хезмәте, икмәкнең нинди юллар аша табынга килүе турында тасвирлап сөйләргә өйрәтүне дәвам итү.

Көтелгән нәтиҗә. Үзләре алдында куелган максатны үзлектән чишү.
Методлар. Уен аша, тәҗрибә, күрсәтмә, эзләнү, сюрпризлы момент. 

Алымнар. Сораулар, биремнәр, әдәби сүз, мактау.

Күрсәтмә материаллар: 

· бодай һәм арыш башаклары;
· он, камыр;
· рәсемнәр, магнитофон, он һәм бөртек салынган тәлинкәләр, такталар, салфеткалар, таба.

Балаларны оештыру.
1. Ирекле.
2. Түгәрәктә.
3. Такта янында.
4. Ирекле келәмдә.
5. Өстәл янында.
6. Келәмдә.
Аерым эш. Аерым бер баланың сөйләмендәге хаталарны төзәтү. Бер төркем балаларга мактау сүзе әйтү.
Сүзлек өстендә эшләү. Бөртек, һөнәр, механизатор, арыш.

Алдан эшләнгән эшләр. Көндәлек тормышта ипи ризыклары белән кызыксыну, бакчага ипи алып килгән машинаны күзәтү, ипи кибетенә экскурсия.
Ә.Ерикәйнең “Уңыш” шигырен, рус халык әкияте “Башак”ны (“Колосок”) уку, рәсемнәр карау, мәкальләр өйрәнү, табышмаклар чишү.

Белем бирүнең барышы.
- Балалар, хәтерегездәме, без сезнең белән “Башак” рус халык әкиятен укыган идек. Әкият ничек башлана? (Әтәч башак тапкан.)
- Башак кайда үскән?
- Аны кем чәчкән?
Бу турыда әкияттә әйтелмәгән. Ә ул болай булган.

Элек урманнар күп булган. Урманда бит ипи үстереп булмый. Яз җиткәч, урманда балта тавышлары ишетелә башлаган. Ни өчен? (Агачларны кискәннәр.)
- Киселгән агачларны кая куйганнар? (Киселгән зур агачларны төзелеш өчен кулланганнар, кечкенәләрен утынга тураганнар.)
- Агачлар урынында нәрсә калган? (Агач төпләре.)
- Иң авыр хезмәт башланган: агач төпләрен казып алу эшләре. Менә алар урынында урман түгел, нәрсә барлыкка килгән? (Басу.)
Аны нәрсә эшләткәннәр. (Сөргәннәр.) Иллюстрация. Атларны, үгезләрне җиккәннәр дә берничә кат җирне сөргәннәр. Җир йомшак булып калган.
Табышмак.

Тирән җиргә урнашам

Кояшка башак сузам. (Орлык.)
- Орлыкны чәчәргә вакыт җитте. Бу вакыйгага тырышып әзерләнгәннәр. Орлык чәчүче басу буйлап атлый. Орлыкны йөректән (“тубалдан”) ала да ике адым атлаган саен сулдан уңга таба җиргә сибә. Әйдәгез, без дә орлык чәчүче булабыз.
- Орлык чәчкән көнне һава торышы нинди булырга тиеш. (Җилсез.) Ни өчен? (Балалар сөйләме.)
-Үсемлекләр үссен өчен нәрсә кирәк? (Балалар сөйләме.)
Бармак уены “Башак”.

- Җирне сөргәннәр (учны учка ышкыйбыз).
- Орлык чәчкәннәр (бер учны икенче кул учына ышкыйбыз һәм күтәрәбез).
- Кояш кыздыра (бармакларны аерып, бер кулны икенче кул өстенә куеп күтәрәбез).
- Җир җылына (кулны төшереп, учларны идәнгә куябыз).
- Башаклар кояшка күтәрелә (учларны йөзгә каратып, кулларны әкрен генә өскә таба күтәрәбез).
- Җил чыга, башакларны селкетә (кулларны баш өстендә уңга, суңга таба селкетәбез).
- Башаклар уңга таба бөгеләләр (гәүдә һәм куллар уңга таба бөгелә).
- Яңгыр ява башлагач (бармакларны уйнатып, кулларны төшерәбез), арыш су эчә (учларны кушып, авыз янына куябыз).
- Менә нинди матур арыш басуы (бармакларны аерып, кулларны өскә күтәрәбез).
- Башаклар үсеп җиткәч, ир егетләр кулларына чалгы алган, хатын кызлар урак тоткан һәм басуга чыккан. Башакларны кисеп бергә куйганнар. Менә шул вакыт, башак югала торган булган. Әкияттәге әтәч тә, шундый башак табып, аннан орлык, ә орлыктан он ясаган. Бу булган элекке заманда. Ә хәзер башакны ничек җыялар?
- Рәсемгә карагыз әле, комбайн нәрсә эшли? (Башакларны җыя, бөртекне машиналарга сала, машиналар төяп алып китә.)
- Басуда эшләүче кешеләрнең һөнәрләре ничек атала? (Комбайнчы, тракторчы, машина йөртүче.)
- Бер сүз белән әйтегез! (Механизаторлар.)
Такмаза әйтү.
Бардым борчакка,
Төядем корсакка 

Килеп чыкты иясе,
Инде ни диясе?

Килеп чыкты Фазлый,
Мине ничек каезлый

Килеп чыкты Миргали,
Менә миңа биргәли.
- Бөртек озак саклансын өчен, кая алып баралар? (Элеваторга.)
- Шуннан нәрсә булганын кем сөйләп бирә? (Балалар сөйләме.)
- Дөрес, зур машиналар белән бөртекне тегермәнгә алып баралар.
- Ә ничек он ясыйлар?
- Бөртекне тарталар, он барлыкка килә. (Балалар бөртекне уалар.)
- Он һәм бөртекне чагыштырыгыз. Он (йомшак, ак, тарала). Бөртек (сары, каты). (Тотып, чагыштырып карыйлар.)
- Онны шуннан соң кая алып баралар һәм нәрсә эшлиләр? (Балалар сөйләме.)
- Әйе, ипи заводында, өйдә оннан ипи пешерәләр.
- Оннан тагын нәрсәләр пешерергә мөмкин? (Балалар сөйләме.)
- Барлык ризыкларга да чүпрә, шикәр, май салалар. Ә иң кирәклесе – он.
Табышмаклар әйтү.
- Сез ничек уйлыйсыз, басуда икмәк күпме үсә? (Җәй буена.)
- Икмәкне кайчан җыялар? (Җәй ахырында, көз башында.)
Мәкальләр әйтү.

- Ә хәзер без дә сезнең белән камырдан күмәчләр ясыйбыз. Өстәл артына утырыгыз. Тастымал белән кулларыгызны сөртегез дә эшкә тотыныгыз. (Пешекче керә.)
Ә хәзер безнең күмәчләрне пешекче апа, кухняга алып китеп, мичкә пешерергә куя. (Пешекче апа балаларның эшенә бәя бирә.)
Хезмәт турында мәкальләр әйтү.
- Без бүген, өстәлләребездә тәмле икмәк булсын өчен, күпме кеше көч һәм хезмәт куйганын белдек. Шуның өчен:
- ипине сакларга кирәк, ташларга ярамый, аны аерым очракларда хайваннарга һәм кошларга бирергә мөмкин;

- ипигә карата сакчыл караш булырга тиеш;

- өстәл артында утырганда, ипине вакламаска, идәнгә чәчмәскә;

- беркайчан да ипине ташламаска!

